индикатори што влијаат врз е-подготвеноста на претпријатијата во Република Македонија
Апстракт

Денес, честопати знаеме да кажеме дека живееме во нова ера, ера на информациско-комуникациско општество коешто се карактеризира со значително влијание на информациската и комуникациската технологија врз социо-економските, политичките и културните полиња. Информациско комуникациската технологија (ИКТ) стана нераскинлив дел од бизнис процесите, генерирајќи нови предизвици во глобалната економија, но и нови механизми за зголемување на продуктивноста и профитот кај бизнис ентитетите. Со тоа, ИКТ, на индиректен начин влијае врз зголемувањето на бруто домашниот производ на националните економии и дава поттик владите да бараат начини за стимулирање на овој сектор како еден од приоритетите во нивните програми.

Од овие причини, многу е важно за една држава да се знае колкав е нејзиниот капацитет за партиципирање во дигиталната економија и тоа не само заради статистички цели туку од аспект на споредливост со другите држави а во правец на преземање соодветни мерки за ИКТ експанзија со што би се подобрила бизнис климата и би се привлекле странски инвеститори.

Овој труд ќе се фокусира на определувањето на капацитетот една нација да партиципира во дигиталната економија од аспект на оценување на екстерните атрибути како еден од сегментите за мерење на културните, институционалните и човечките фактори на е-подготвеноста. Во трудот ќе биде направена квалитативна анализа на овие состојби во Република Македонија според методологијата на McConnell International.
Клучни зборови: е-бизнис, е-подготвеност, ИКТ
ВОВЕД

Оценувањето на капацитетот на една нација за партиципирање во новата економија претставува прв чекор во преземањето активности во ИКТ секторот без разлика дали се работи за активност иницирана од страна на владата или пак од бизнис секторот. Оценката за електронската подготвеност треба да биде поттик за унапредување на капацитетите на државите со висок индекс на е-подготвеност и подобрување на истите кај оние со понизок индекс на електронска подготвеност а се со цел да се биде конкурентен во глобалната економија. 

McConnell International, советодавна агенција за посредување меѓу владините институции и бизнис секторот, предлага пет јасно дефинирани и мерливи индикатори на капацитетот за партиципирање на државата во дигиталната економија. Овие пет индикатори коишто меѓусебно се во јака корелација, кореспондираат со екстерните фактори што влијаат врз е-подготвеноста на еден бизнис субјект а го мерат статусот и прогресот на државата од аспект не нејзината електронска подготвеност. Петте атрибути на електронската подготвеност, според оваа методологија се:

· Конективност
· Е-лидерство
· Безбедност на информациите
· Човечки ресурси
· Е-бизнис клима
ИНДИКАТОРИ ЗА Е-ПОДГОТВЕНОСТ

Бизнисите мора да ги имаат предвид овие индикатори доколку сакаат да донесат успешна е-бизнис стратегија и одлука за алоцирање на нивните финансиски ресурси. 
Конективноста всушност претставува можност граѓаните и бизнис секторот да се поврзат на било кој тип мрежа со цел да остварат интерна и екстерна комуникација и соработка со снабдувачите и потрошувачите. Значи конективноста може да се сфати како можност за размена на информации, добра и услуги на граѓаните и бизнис секторот од една држава со остатокот од светот. Клучните елементи на овој атрибут на е-подготвеноста се:

· Покриеност со мрежа (жична и безжична) за комуникацсики сервиси на пример интернет, мобилна телефонија и сл.;

· Ниво на користење вмрежени компјутери во бизнис секторот, образовните институции и домаќинствата;

· Можности за сигурен пристап кон мрежата вклучувајќи ги трошоците за услугата;

· Расположивата информациско-комуникациска инфраструктура, безбедниот начин на снабдување на електрична енергија како и ефикасниот транспортен систем во државата.

Испитувањето на овие фактори се прави бидејќи потенцијалните е-бизнис претпријатија треба да бидат во можност непречено да разменуваат информации, добра и услуги на глобално ниво. И покрај тоа што конективноста на прв поглед изгледа дека е најбитен фактор за влегување во е-бизнис секторот, тоа ни од далеку не е доволен за да се исполнат сите услови за партиципиентите во дигиталната економија.

Е-лидерството, треба да одговори на прашањето: дали е-подготвеноста е национален приоритет или пак тоа претставува маргинална тема дискутирана само во мал број бизнис кругови? Националниот прогрес во дигиталната економија зависи во прв план од соработката на владата и бизнис секторот а во насока на промовирање на концептот на електорнскиот бизнис во одредената држава и етаблирање на државата како регионален или глобален центар во дигиталниот свет. Значи главната улога на владата е да ги охрабри преземените акции од бизнис секторот и да креира поволни услови за е-бизнис, од една страна, но во исто време да ги заштити интересите на потрошувачите од друга страна. Битните елементи на овој атрибут вклучуваат:

· Ентузијазам на владата кон креирање и издигнување на концептот на електронско општество на национално ниво;

· Имплементација на концептот е-влада;

· Нивото на посветеност на владата во објаснувањето и промовирањето на е-бизнис концептот на граѓаните;

· Постоењето на е-бизнис алијанси меѓу владата и бизнис лидерите.

Безбедноста на информациите. Најчесто поставувано прашање од ентитетите што имаат намера да се влучат во е-бизнис е веродостојноста односно сигурноста на податоците и информациите пласирани преку мрежа. Ова прашање и природно се наметнува поради тоа што е-бизнис учесниците мора да бидат сигурни дека online трасакциите ќе бидат извршени со високо безбедносно ниво и без страв и недоверба од настанување одреден проблем. Од друга страна, пак, доколку не се интервенира во законската регулатива, старите законски решенија не можат во целост да одговорат во насока на заштита на правата на креирање, одржување и дисеменација на информациите, правата на интелектуалната сопственост и сл, што би значело декуражирање на бизнис субјектите што би сакале да вложат во овој сектор. Тоа исто така продуцира одредени бариери за размена на информации и недоверба произлезена од несоодветната заштита на личните податоци. Во оваа насока властите треба излезот да го бараат во донесување закони со коишто ќе се регулира материјата поврзана со заштитата на интелектуалната сопственост, електронската трговија, енкрипцијата, електронскиот потпис, електронскиот сертификат и сл. што всушност претставуваа и есенцијална компонента за експанзија на електронскиот бизнис. Клучните компоненети на овој дел се фукусираат врз:

· Софистицирање на законската регулатива што се однесува на правата на интелектуалната сопственост. Во овој дел особено се испитува како државата се однесува кон пиратскиот софтвер како главна компонента на електронскиот бизнис поврзана со интелектуалната сопственост;

· Нивото на донесување легислатива што ја тангира електронската приватност;

· Колкава е моќта на државата да се справи со компјутерскиот криминал особено со правото на заштита на потрошувачот, и дали постои соодветна законска рамка што се однесува на авторизиран дигитален потпис, инфраструктура за криптографија со јавен клуч и сл. Оваа законска легислатива треба да се провери дали кореспондира и дали е хармонизирана со стандардите предложени од Конвенцијата на Европскиот совет што се однесува на сајбер криминалот.
Човечки ресурси. Битен елеменет што треба да се има предвид е фактот дека светот денес доживува буквална трансформација кога станува збор за системот на вредности. Аграрната и индустриски базираната економија денес се заменуваат со економија базирана на знаење, економија, во која информацијата е моќ а победник е оној којшто поседува повеќе информации. Токму од овие причини светот денес се соочува со потребата од квалификувана работна сила способна да биде во тренд со предизвиците на новата дигитална економија. Тоа особено е евидентно кај комапниите од ИТ секторот коишто на секаков можен начин се обидуваат да привлечат што е можно подобри ИТ професионалци. Меѓутоа, ако од едната страна се исполнети условите и државата или бизнисот поседува врвни стручњаци подготвени да го имплементираат е-бизнис концептот, другата алка е популацијата која треба да го прифати тој концепт и да биде заинтересирана за него. Битното прашање што треба да се одговори со испитувањето на овој атрибут е следново: Дали потенцијалните партиципиенти, без разлика од која страна доаѓаат, се расположени да го поддржат е-бизнис концептот и да се приклучат кон градењето општество базирано на знаење? Клучните компоненти на факторот човечки ресурси се следниве:

· Квалитетот и нивото на партиципација на ИТ во образовниот систем, со испитување на значењето на напорите што се преземаат во насока на креирање и поддршка на општество базирано на знаење;

· Соодветната култура и креативност во државата за размена на информациите;

· ИТ вештини и ефикасност на работна сила.

Од ова произлегува дека колку повеќе една нација поседува интелектуален капитал, културна и интелектуална традиција толку истата ќе биде поконкурентна во глобалната економија. 

Е-бизнис клима. И покрај тоа што претходните четири критериуми, секој на соодветен начин, придонесуваат во подобрувањето на квалитетот на е-бизнис климата, овој атрибут не претставува нивна комбинација. Непобитен е фактот дека електронскиот бизнис со својата специфична природа функционира во една комплексна околина на регулаторна политика. Токму нивото на ризикот за  инвестирање во овој концепт пред се ќе зависи од охрабрувањето на инвеститорите преку носење олеснителна регулатива од страна на државата од аспект на отвореност на пазарот, дефинирани законски правила, либерализација во давањето услуги поврзани со ИКТ и сл., со што ќе се поттикнува конкурентноста а не истата да се загушува. Клучните елементи вклучуваат:

· Постоење на конкурентност на пазарот на ИКТ услуги како што е на пример либерализацијата на интернет провајдерството, конкуренцијата во мобилната и фиксната телефонија и сл;

· Транспарентност и евидентна политичка стабилност, јасно поставени законски правила и предвидливост на владините одлуки;

· Отвореност за партиципација на странски инвеститори и капитал во ИКТ бизнисот ;

· Подготвеност на финанскиските институции да го поддржат системот за е-бизнис трансакции.

екстерни фактори за е-Подготвеноста на претпријатијата во република македонија

Повеќе од евидентно е дека појавата на Интернетот и особено неговото инкорпорирање во модерните бизнис стратегии предизвика впечатлив економски развој, со силни импликации не само на начинот на водење бизнис туку и во начинот на комуницирање, планирање, организирање и реализирање на секојдневните бизнис активности. Непобитен е фактот дека развојот на електронскиот бизнис е непосредно поврзан и условен од развојот на интернет технологијата но и нејзиното прифаќање од голем број бизнис субјекти и поединци. Ако мониторингот и мерењето на користењето на ИКТ во развиените земји од ден на ден забележува нагорен подем, во голем број земји во развој сеуште не се на повидок статистички индикатори за развојот на е-бизнис. Од неодамна само неколку држави од земјите во развој започнаа систематски да ги обработуваат податоците кои се однесуваат на информатичкото општество вклучувајчи го и е-бизнис сегментот. Според тоа, скоро и да нема квантитативни анализи за влијанието на ИКТ врз земјите во развој, на било кое поле. Голем број од достапните информации за овие држави вклучувајќи ја и Република Македонија се базираат на детални проучувања на одредени случаи т.е. на т.н. case stady. Едни од главните проблеми и предизвици со кои се среќаваат претпријатијата во Република Македонија кога станува збор за развојот на електронскиот бизнис се недостатокот на квалификуван менаџерски кадар од областа на информатичката технологија, недостаток на кадри кои поседуваат соодветни ИКТ вештини, недоверба во електронските типови на наплата како и пристапот до интернационалните кредитни картички како и премногу слабата и несигурна конекција. Исто така постои огромна разлика не само во интернет конекцијата туку и во подвоеноста на бројот на интернет корисници во урбаните наспроти руралните средини. Голем дел од претпријатијата имаат пасивен пристап кон бизнисот, фокусирајќи се исклучиво кон производството и не водејќи грижа за корисниците и карактерот на пазарот. Менаџментот на овие претпријатија е индиферентен кон технолошкиот прогрес и точно поради тоа кај нив е исклучена можноста за добивање сознанија за потенцијалите на ИКТ и интернет технологијата. 
Кога светот ги правеше првите стапки и обиди за имплементирање на електронскиот бизнис, Република Македонија се соочуваше (но за жал и сеуште се соочува) со решавање на други проблеми кои се наметнаа со распадот на бившата држава и влегувањето во процесот на транзиција. Поради економските реформи и преминот кон пазарната економија, реструктуирањето на претпријатијата и менувањето на нивната сопственост, високата невработеност, проблемите со банкарството, големото социјално незадоволство но и многу малиот процент на странски инвестиции, меѓунационалните конфликти и сл., се доведе во втор план развојот на информатичката технологија. Но тековите на глобализацијата мора да се следат и не можат да се запрат, бидејќи тие се од пресудно значење не само за развојот туку и за опстанокот на секоја држава па и на нашата. Примената на информациско-комуникациската технологија во секојдневните активности, во многу држави стана нераскинлив дел од животот, а со тоа и неопходен фактор за развој на целото општество. Развојот и имплементацијата на информациско-комуникациската технологија мора да го следи и Република Македонија доколку се стреми да биде во чекор со современите активности на ова поле, но со тоа и да се стреми кон подобрување на целокупната економска, социјална и политичка состојба создавајќи ефикасен систем на сервиси за граѓаните и бизнис субјектите. 
Според предложената методологија на McConnell International нивото на е-подготвеност се означува со три различни ниво. Првото ниво е С (сино) што укажува дека најголем дел од условите за водење електронски бизнис се исполнети. Второто ниво е П (портокалово) и укажува дека е потребно соодветно подобрување на условите неопходни за поддршка на е-бизнис концептот. Третото ниво е Ц (црвено) и се однесува на потребата од значително, одржливо подобрување на условите неопходни за поддршка на е-бизнис концептот. Овие три состојби се надополнети уште со два индикатори: стрелка нагоре, што индицира дека постои релативно подобрување во однос на претходниот период, и стрелка надолу што потенцира дека постои релативно уназадување во одредениот сектор во споредба со претходниот период.
Конективност

Конективноста е фактор којшто во Република Македонија би можело да се каже дека во најголема мера ги исполнува поставените барања од аспект на електронска подготвеност. Од инфраструктурна гледна точка за развој на електронскиот бизнис, постои солидна рамка, која пред се ја сочинуваат телекомуникационите мрежи на јавната фиксна и мобилна телефонија, како и соодветната мрежна инфраструктура за добивање интернет услуги. Целата територија на Република Македонија е покриена со телефонска и мобилна комуникацсика мрежа како и мрежа за снабдување со електрична енергија. Според податоците во 2005 год. во Македонија има 533 200 претплатници во фиксната телефонија и 1 261 000 корисници на мобилната телефонија. Заклучно со 2006 год. хостирани се 3716 интернет страници со што Македонија се наоѓа на 119 место од вкупно 227 оценувани држави според NationMaster. Бројот на интернет корисници изнесува околу  450 000 што претставува околу 20% од вкупното население. Ако за бројот на корисници на мобилната телефнија може да се каже дека истиот е релативно висок, бројот на интернет корисници значително заостанува зад останатите држави во Европа и Македонија се наоѓа на дното од листата на интернет корисници пред Босна, Црна Гора и Албанија. Употребата на информатичко-комуникациската технологија во образовниот процес е на ниско ниво со денденција на растење од аспект на подготвеноста на наставниот кадар и и опременоста со ИКТ опрема. Поголем дел од училиштата се поврзано на интернет мрежата, но предметот информатика главно се изучува како изборен предмет. Со новиот Закон за основно образование предметот информатика ќе се изучува задолжително во петто и шесто одделение. Подобрување во оваа насока ќе се почувствува со одредените зафати што ги презема Агенцијата за информатичка технологија при Владата на РМ за обезбедување компјутер пред секој ученик. Оваа кампања е веќе во тек и се очекува веќе од учебната 2007/08 година акцијата да биде реализирана. 

Земјата располага со солидна патна инфраструктура и тоа 8684 км копнена мрежа и 699 км железничка пруга. Снабдувањето т.е. транспортот на одрдени добра поврзани со ИКТ, поради конфигурацијата на државата може да се одвива непречено и практично истите можат да се достават уште истиот ден кога и се порачани.

Најголемиот проблем, и покрај тоа што од октомври 1997 год. е либерализиран пазарот на интернет услуги и постојат поголем број интернет провајдери, е цената на интернет пристапот особено за оние корисници од руралните средини. Состојбата во урбаните средини е драстично подобрена поради фактот што од неодамна функционира кабелскиот интернет чијашто цена е далеку пониска во однос на цената на ADSL или dial-up интернет конекција, а бројот на концесионери на кабелски услуги е 65 на ниво на целата држава. 

Генерално земено, според претходно предложената методологија, Македонија се наоѓа на портокаловото ниво со стрелка нагоре што укажува дека е потребно соодветно подобрување на условите неопходни за поддршка на е-бизнис концептот но и дека веќе постои тенденција на подобрување.
Е-лидерство

Околу прашањето поврзано со информациското општество постои национален и политички консензус, но сепак евидентен е дисконтинуитетот по одредени прашања поврзани со оваа проблематика. Имено, во 2005 год., донесена е Стратегија за развој на информатичко општество и акционен план во којшто до 2007 беа планирани низа активности поврзани со основните цели на информатичкото општество. Дел од овие планирани активности воопшто не се реализираа а дел, пак, се заменија со сосема поинаков концепт од претходно зацртаниот. Според таа стратегија планирани беа постигнувања на следните цели до 2007 година: целосно либерализиран пазар на електронско-комуникациски услуги; значително зголемен број Интернет-корисници; воспоставени електронски сервиси за јавни услуги; имплементирани приоритети за одржливост на Стратегијата и на Акциониот план за информатичко општество. Во Стратегијата дефинирани се целите и активностите кои треба да се превземат во наредниот период во насока на подобрување на инфраструктурната, правната и кадровската рамка за имплементација на дефинираните проекти во оваа стратегија. “Од примената и имплементацијата на Стратегијата за развој на информатичко општество, зависи каде ќе се најде Македонија во наредниот период”. Но, голем дел од овие зацртани цели не се реализирани, а дел не се ни започнати да се реализираат. Така на пример концептот е-влада т.е. концептот на автоматизација на одредени процеси што се нудат од страна на владата до граѓаните, којшто според оваа стратегија претставува врвен приоритет воопшто не е заживеан и се сведува на добивање наједноставни информации преку интернет, што е далеку од основните чекори што водат кон негова имплементација. Не е воспоставена ниту соодветната инфраструктура, ниту пак има обучен административен кадар кој ќе се носи со предизвиците на оваа проблематика. Меѓутоа, сепак е забележан и значителен прогрес особено во делот на напорите за промовирање интернет пристап за сите граѓани преку нудење бесплатна dial-up конекција и промовирање бесплатни интернет пристапни точки за лица под 26 и над 65 годишна возраст. Од друга страна, пак, нудењето вакви услуги ги става во нерамноправна положба сите граѓани, но и продуцира мешање на владата во либерализацијата на интернет услугите, создавање нелојална конкуренција на интернет клубовите но и парцијално а не одржливо решение на овој проблем. Исто така постои значителен прогрес во промовирањето на електронски платежните картички и целосниот премин кон нивно користење од страна на вработените во буџетските установи. Досега не е воспоставена квалитетна комуникација на бизнис секторот и владините институции во насока на давање подршка во иницијативите за подобрување на нивната е-подготвеност. Од пред извесен временски период воспоставено е ново министерско место без ресор во Владата на Република Македонија задолжен за Информатичка технологија. Тоа ветува дека во иднина на ова ова прашање ќе се гледа со многу поголема сериозност и посветеност. 

По однос на ова прашање, Македонија се наоѓа на црвеното ниво со стрелка нагоре. Оваа оценка се базира пред се врз фактот што се уште неамаат заживеано стратешките документи за развој на информатичко општество но и отсуството на одржливост на одредени импелементирани проекти.
Безбедност на информациите

Есенцијална функција при обезбедувањето услови за водење бизнис по електронски пат е безбедноста на информациите и загарантираната приватност на партиципиентите. Што се однесува до законската регулатива која е поврзана со оваа проблематика, донесени се неколку закони и подзаконски акти кои ја третираат оваа материја. Во август 2001 година усвоен е Законот за податоци во електронски облик и електронски потпис. Овој закон ја третира и материјата за сертификационите авторитети како и компонентите кои се поврзани со електронскиот сертификат. Исто така, донесени се: правилник за условите кои треба да ги исполнуваат средствата за електронско потпишување и проверка на електронски потпис и правилник за начинот и постапката за регистрација на издавач на сертификати. Но и покрај ваквата законска регулатива, во Македонија моментално не постои соодветна инфраструктура за јавни клучеви и сертификати и стандарди за чување на податоците во електронска форма, па според тоа и не постои соодветна Агенција за сертификација како основа за користење на инфраструктурата со јавни клучеви, освен банкарските институции коишто издаваат дигитални сертификати но само за своите корисници. На 15.09.2004 потпишана е, а подоцна и ратификувана од страна на Собранието на Република Македонија, Конвенцијата за сајбер криминал според мерките на ЕУ. Во Јануари 2005 година донесен е Законот за авторски права и други сродни права. Закон за електронски бизнис сеуште нема донесено. Во јуни 2004 година изменет и дополнет е Законот за телекомуникации во согласност со превземената Спогодба за стабилизација и асоцијација за воведување конкуренција и либерализација во оваа сфера а во 2005 година е донесен Закон за електронски комуникации. Исто така донесен е Законот за пристап до информации кој ќе овозможи слободен пристап на граѓаните до информации но и законска обврска институциите да ги поставуваат своите документи и информации достапни во електронска форма. 

Оваa законска легислатива претставува сосема солидна рамка за безбедност на информациите, меѓутоа, нејзиното ефектуирање во одредени сегменти не само што се одвива премногу бавно туку воопшт и не постои. Така на пример и покрај тоа што постои Закон за авторски и други сродни права како и Закон за индустриска сопственост, во Македонија не постои одржлив механизам за решавање на проблемите со пиратскиот софтвер и заштитата на интелектуалната сопственост. Решавањето на оваа појава е од кампањска природа а не со одреден континуитет. И покрај тоа што со Мајкрософт како водечка компанија од софтверската област беше потпишан договор за легализирање на софтверот во владините институции, од многумина тој беше оценето како штетен за државата.  
По однос на овој индикатор, Македонија би го зазела портокаловото ниво.

Човечки ресурси

Во Република Македонија постојат поголем број акредитирани високо-образовни институции што продуцираат кадар од информатичката технологија. Некои од нив, како што е на пример Факултетот за информатика во Штип ќе ги започнат своите студиите од оваа година што би значело дека резултатите треба да се очекуваат најрано за 3-4 години. Бројот на обучени и квалифицирани лица за за користење ИКТ технологија е во благ подем. Тоа можеби се должи и на фактот што предметот информатика е задолжителен предмет во средното образование но е вклучен и скоро во сите наставни програми на високо-образовните институции. Загрижувачки е податокот за одлеаната високо стручна работна сила особено од областа на софтверскиот развој надвор од државата. Владата на Република Македонија има зацртано стратегија за зголемување на информатичката писменост на своите граѓани. За таа цел во тек е кампањата “Македонија – земја на информатичари“ со која ќе бидат опфатени околу 20 000 граѓани со основни курсеви за канцелариско работење. Меѓутоа, и покрај позитивниот импулс што ќе го предизвика оваа обука во насока на зголемување на интересот за информатиката, многумина се скептици од нејзините долготрајни и одржливи ефекти, од една страна поради малиот број на часови за обука а од друга страна поради високиот процент на невработеност т.е. неможност стекнатото знаење да го имплементираат во пракса. Скептицизмот од резултатите се согледува и од фактот што во периодот 2001-2004 год. околу 17 000 граѓани, преку посетување на основни и напредни бесплатни курсеви за канцелариско работење, од кои најголем број невработени лица и лица вработени во јавната администрација, беа обучени во Информатичките центри финансирани од страна на УНДП и локалните самоуправи во 19 општини во Македонија, но поради фактот што стекнатите знаења не ги искористиле и обновиле истите во најголем дел ги заборавиле.
Наставниот кадар кој користи ИКТ опрема во образовниот процес е минимален, но и тука се бележи тенденција на зголемување.

Генерално земено по однос на овој фактор Република Македонија во моментов е на портокаловото ниво со тенденција на  релативно подобрување во однос на претходниот период.
Е-бизнис клима

Создавањето е-бизнис клима пред се зависи од чекорите што се преземаат во насока на охрабрување на инвеститорите.
Во Република Македонија постои либерализиран пазар на интернет провајдерство и конкуренцијата во мобилната телефонија. На повидок е трет мобиле оператор со што практично ќе се овозможи уште поголема конкурентност во функција на намалување на цените на импулсот на мобилната телефонија. 

Поле во коешто Република Македонија има направено максимално позитивен исчекор е подготвеноста на финанскиските институции да го поддржат системот за е-бизнис трансакции. Најголемиот број од банките во Република Македонија веќе го практикуваат е-банкинг сервисот и придонесуваат во градењето позитивна е-бизнис култура кај бизнисот и граѓанството. 

Меѓутоа, нестабилната економска и политичка клима, големите проблеми од социо-економска природа, непредвлидливоста на одредени владини одлуки т.е. немањето континуитет во спроведувањето на националните приоритети поврзани со ИКТ, неверувањето во одредени статистичко-економски показатели и нивно оспорувањето, недоволната подготвеност за промени во бизнис секторот, високите каматни стапки на банкарските кредити, високата бирократизација кај администрацијата и сл., се проблеми што во голема мера предизвикуваат инхибиција во насока на создавање позитивна е-бизнис клима и конфузија кај оној што има намера да го алоцира својот капитал во Република Македонија.

Според претходната анализа Република Македонија во однос на креирањето позитивна е-бизнис клима се наоѓа на портокаловото ниво со стрелка нагоре.
Заклучок

Одржлив економски развој е бенефит на развојот на информатичкото општество, но истовремено е и поттикнувач на тој процес. Развојот на е-подготвеност го мотивираат воглавно 3 фактори:
· ИКТ ветува бенефити како дел од решението на економските и социјалните проблеми;

· Земјите гледаат зaкана ако постои „дигитална поделба“ во и меѓу земјите; и

· Интернационалните лидери, странските донатори и разни агенции ИКТ ја интегрираат во развојните и помошни програми.
Поради тоа Македонија, како земја во развој, е подготвена да ги направи сите неопходни промени за искористување на ИКТ со цел истата да биде клучно оружје во борбата против сиромаштијата, за совладување на препреките во развојот, за јакнење на заедничките сили, демократските институции и локалните економии.

